
				Halaman ini tervalidasi



KAMERDIKA'AN BERLAKOE.








hanja moesti diatoer sabagi menjemboehin penjakit atawa pendidikan aken bikin marika djadi baek, jaitoe berdasar atas katjinta'an. Malah hoekoeman mati poen lebih banjak bersifat pendjaga‘an oentoek kaselametan orang banjak dan antjeman pada laen-laen pendjahat, dari-pada pembalesan atas dirinja itoe orang jang berdosa.


Bagi saorang jang hendak mentjari katentreman hidoep dengen mengikoeti tjaranja Tao bekerdja, ini peladjaran aken djangan membales, dan serahken sadja segala apa di tangannja itoe Algodjo Besar atawa Karma, sasoenggoenja ada penting sekalih, sebab mengoerangin banjak tindesan dalem penghidoepan jang terbit lantaran mendendem, sakit hati, atawa merasa bentji dan gemes pada orang-orang jang dianggep soedah berlakoe tida pantes, meroegiken atawa menjakitken. Maka maskipoen jang dibitjarain dalam ini fatsal ada kadjahatan besar jang haroes dihoekoem mati, sabenernja bisa dipake djoega dalem segala matjem kadosa‘an, besar atawa ketjil, jang soedah oemoem terdjadi dalem pergaoelan hidoep dari manoesia. Kapan kita orang taoe siapa berboeat salah soedah pasti aken terhoekoem oleh itoe Algodjo Besar jang toekang memboenoeh dan menjiksa orang-orang berdosa, mengapatah kita moesti tjapein hati boeat mendendem, mengoetoek, menjoempahin dan ingin membales? Sabaliknja kita haroes mendjaga soepaja itoe kabentjian tida madjoe terlaloe djaoe hingga mendatengken Karma djelek bagi diri kita sendiri!

